
Diffiniad

· Un agwedd ar ddinasyddiaeth fyd-eang yw bod pob unigolyn yn deall bod cysylltiad rhwng eu bywydau a’u penderfyniadau, â phobl eraill ledled y byd. 
· Gall dinasyddiaeth fyd-eang ymwneud â’r canlynol: y cysylltiadau rhwng y gymdeithas, yr economi a’r amgylchedd a rhwng ein bywydau ni a bywydau pobl eraill ledled y byd; anghenion a hawliau cenedlaethau’r presennol a’r dyfodol; y berthynas rhwng pŵer, adnoddau a hawliau dynol. 
 (“ Addysg ar gyfer Datblygu Cynaliadwy a Dinasyddiaeth Fyd-eang” Cyhoeddwyd gan ACCAC,  (2002).).
Cristnogion a dinasyddiaeth fyd-eang.
· Mae Cristnogion ers dyddiau’r Beibl wedi meddwl tu allan i ffiniau gwledydd. Dylent feddwl tu allan iddynt eu hunain, eu hanghenion a’u dymuniadau personol. Mae ganddynt gyfrifoldeb dros y gwan a’r tlawd; yr amgylchfyd a  bioamrywiaeth; dros ganlyniadau eu penderfyniadau; a thros anelu at berthynas heddychol â phawb.   
Gwybod be sy’n digwydd yn fyd-eang.
· Mae pobl ar draws y byd yn dioddef o newyn, afiechyd, effeithiau rhyfel, tlodi a phroblemau amgylcheddol oherwydd newid hinsawdd a thywydd eithafol. 
· Mae prosiectau dynol yn difetha a dinoethi tiroedd; mae gwastraff peryglus yn cael ei greu yn y byd gorllewinol a’i allforio i wledydd llai datblygedig. 
· Gan fod teithio yn rhwydd a dulliau cyfathrebu cyfoes mor gyflym ac effeithiol mae pobl ar draws y byd yn gallu cysylltu â’i gilydd yn sydyn. 
· Mae effaith ein prynu a’n gwario yng Nghymru yn cyrraedd corneli pellaf y byd (ystyriwch o ble y daw’r canlynol: coffi, esgidiau, crysau T, papur, pren ayyb.).
 1 Cor.12:26 “..os ydy un rhan o’r corff yn dioddef, mae’r corff i gyd yn dioddef.”
·  Un teulu yw Cristnogion a phob un yn rhannu cariad Iesu Grist. Maent oll yn blaenoriaethu Iesu Grist (Act. 5:29) ac ers y dyddiau cyntaf wedi trefnu casglu arian i helpu eu cyd-gristnogion yn bell ac agos (1 Cor. 16:1-3). 
· Pan oedd yr Apostol Paul yn y carchar yn Rhufain roedd Cristnogion yn teithio o bell i’w gefnogi. Roedd y teithiau yma yn hir, drud a pheryglus, ac eto roedd y dynion cyffredin yma yn helpu ei gilydd oherwydd cymaint eu cariad tuag at Dduw. Mae Cristnogaeth yn ffydd sydd wedi ei seilio ar gariad (Ioan 3:16). Oherwydd hyn mae Cristnogion yn gofalu am eu brodyr a chwiorydd trwy’r byd (Math.25:35-36). 
· Mae nifer fawr o fudiadau elusennol trwy’r byd wedi eu sefydlu gan Gristnogion (Barnabas Fund, Open Doors, World Vision, Samaritan’s Purse, Tearfund ayyb.). Nid yw’r Beibl yn talu sylw i ffiniau gwledydd.
Dinasyddiaeth dda.
· Mae’r holl egwyddorion Beiblaidd yn arwain at greu dinasyddion cyfrifol, gonest a gweithgar. Maent i ufuddhau i awdurdodau os gallant (Titus 3:1); i dalu eu trethi (Rhuf 13:6); ac i bleidleisio er mwyn dewis arweinwyr doeth (Deut.16:18).
·  Maent i weddïo dros arweinwyr y byd er mwyn anelu at heddwch (1 Tim. 2:1-2). 
· Yn ychwanegol dysgwn mai dim ond dros dro mae Cristnogion yn ystyried eu dinasyddiaeth ddaearol – oherwydd maent yn credu mewn bywyd tu hwnt i’r bedd sydd yn rhagorach na bywyd ar y ddaear. Mae eu golygon ar ddinasyddiaeth yn y nefoedd (Dat.21:1-4).
Testunau Trafod
1. Pam mae Nelson Mandela yn cael ei ystyried yn ddinesydd byd-eang?
2. Sut mae gweithredu ar lefel leol yn cael effaith negyddol / bositif ar lefel fyd-eang?
3. Pa gamau allwch chi gymryd i weithredu yn effeithiol fel dinesydd byd-eang?
Dinasyddiaeth fyd-eang


Braslun o’r safbwynt Cristnogol























Noddwyd gan Ebeneser, Caerdydd (Cynllun Agape)











[image: image1.jpg]  GJenkins

Mae taflenni eraill yn y gyfres  ar y testunau yma.

